
Kota Kinabalu: Rakyat Sabah disasar dapat menikmati jaringan perkhidmatan 
internet 4G yang lebih baik setelah rangkaiannya diperluaskan 100 peratus ke 
seluruh Sabah seawal-awalnya mulai tahun depan. 

Menteri Sains, Teknologi dan Inovasi negeri, Datuk Yakub Khan berkata, walaupun 
sasaran untuk mencapai jaringan perkhidmatan menyeluruh ditetapkan pada 2025, 
namun usaha menyegerakan sasaran itu sedang dilaksanakan supaya dapat dicapai 
lebih awal. 

Katanya, kerajaan negeri menerusi kementeriannya komited untuk memastikan 
sasaran itu dapat dicapai bagi mengatasi masalah liputan internet kurang 
memuaskan yang dihadapi pengguna di Sabah ketika ini. 

"Jaringan rangkaian internet 4G dijangka sempurna atau mencapai tahap liputan 100 
peratus pada 2025 tetapi kementerian saya menyasarkan untuk mempercepatkan 
usaha mencapai sasaran itu pada 2023 atau 2024. 

"Pada masa yang sama kita juga menyasarkan untuk melengkapkan kemudahan 
liputan internet 5G bermula di tiga bandar utama di Sabah iaitu di Kota Kinabalu, 
Sandakan dan Tawau. 

"Liputan 5G di daerah lain di Sabah akan dilaksanakan secara berperingkat selepas 
penyediaan perkhidmatannya diperkenalkan di tiga bandar utama terbabit," katanya 
pada sidang media selepas melancarkan Pelan Strategik Kementerian Sains, 
Teknologi dan Inovasi Sabah 2022-2025, di sini, semalam. 

Sempena majlis itu, Yakub turut menyampaikan sumbangan bantuan kepada 35 
pelajar tahfiz dan anak yatim untuk menceriakan mereka pada sambutan Aidilfitri, 
tidak lama lagi. 

